
   FORO SOCIAL DE CANGAS   www.cangasnonsevende.org   forosocialcangas@gmail.com 


________________________
DI:___________
_______________
36940 – Cangas- PONTEVEDRA

Á atención da:

SECRETARÍA XERAL DA CONSELLERÍA DE MEDIO AMBIENTE, 

TERRITORIO E INFRAESTRUCTURAS

Edificio administrativo de San Caetano s/n

15704-Santiago de Compostela

O que asina, en tempo e forma, comparece, no seu propio nome e no da rede de colectivos Foro Social de Cangas, e 

EXPÓN:

Que atopándose en período de exposición pública o “Proxecto de trazado do desdobramento do corredor CG-4.1 do Morrazo”, presenta a seguinte ALEGACIÓN a ter en conta xa que:

PRIMEIRO:

A memoria do proxecto afirma que as obras definidas no proxecto de trazado que se atopa en exposición pública están incluídas no Plan de Mobilidade e Ordenación Viaria Estratéxica (Plan MOVE) da Xunta de Galicia.

SEGUNDO:

O citado “Plan de Mobilidade e Ordenación Viaria Estratéxica (Plan MOVE)” da Xunta de Galicia, tal como recoñece o seu propio texto “completa, suplementa e perfecciona” ao “Plan Director de Estradas de Galicia”, pero NUNCA FOI TRAMITADO NIN APROBADO, e polo tanto non é acorde coas estipulacións e disposicións establecidas na vixente Lei 9/2006 de 28 de abril, sobre avaliación dos efectos de determinados plans e programas no medio ambiente

TERCEIRO:

O “Plan Director de Estradas de Galicia” iniciou a súa avaliación ambiental estratéxica segundo a Resolución do 4 de setembro de 2008, da Dirección Xeral de Obras Públicas, publicada no D.O.G. nº 178. Esta tramitación atópase nun punto descoñecido, pero o citado plan atópase con seguridade PENDENTE DE COMPLETAR A PRECEPTIVA TRAMITACIÓN E DE APROBACIÓN, e polo tanto non é acorde coas estipulacións e disposicións establecidas na vixente Lei 9/2006 de 28 de abril, sobre avaliación dos efectos de determinados plans e programas no medio ambiente.

CUARTO:

Segundo a Lei 10/1995, de 23 de novembro, de ordenación del territorio de Galicia, as Directrices de Ordenación do Territorio (DOT) teñen como función, entre outras: “Construír un marco xeral de referencia para a formulación dos restantes instrumentos de ordenación territorial, así como dos plans de ordenación previstos na lexislación urbanística, e para a formulación e execución das distintas políticas sectoriais da Comunidade, ao que haberán de acomodarse os plans, programas e accións con incidencia no territorio que poidan desenvolver as administracións públicas de carácter autonómico ou local, a fin de garantir unha adecuada coordinación e compatibilización de todas elas” . 

As DOT ATÓPANSE PENDENTES DA PRECEPTIVA TRAMITACIÓN E  APROBACIÓN que, preceptivamente, deberán ser acordes coas estipulacións e disposicións da Lei 9/2006 de 28 de abril, sobre avaliación dos efectos de determinados plans e programas no medio ambiente. 

O Plan MOVE e o “Plan Director de Estradas de Galicia” a tódolos efectos deberan ser acorde coas DOT, en cumprimento da Lei 10/1995, e da Sección I da Lei 4/1994, de 14 de setembro, de estradas de Galicia, que o presente proxecto ten que cumprimentar.
QUINTO:

En cumprimento do Real Decreto Lexislativo 1/2008, de 11 de xaneiro, polo que se aproba o texto refundido da Lei de Avaliación de Impacto Ambiental de proxectos, aplicación vixente actualmente en España da Directiva Europea 85/337/CEE, esta obra entraría no Anexo I, concretamente no seu Grupo 6 a) 1. : ”actuacións que modifiquen o trazado de autopistas, autovías, vías rápidas e carreteiras convencionais preexistentes nunha lonxitude continuada de máis de 10 quilómetros”, o que obriga a someter á obra a avaliación de impacto ambiental. Indubidablemente, o proxecto, de arredor de 15 quilómetros, contempla desmontes de case 1.400.000 m3 con excedentes de máis de medio millón de m3 para os que o proxecto non atopa máis que hipotéticos e moi dubidosos puntos de vertido, cos consecuentes impactos críticos sobre o patrimonio e as augas, afección a espazos naturais protexidos, Rede Natura (infrinxindo o artigo 6, apartado 3 do Real Decreto 1997/1995, de 7 de decembro, coincidente coa Directiva Europea sobre o hábitat.) e outros.
SEXTO:
Resulta obvio que o feito da tramitación incompleta ou nula e falla de aprobación das DOT, do “Plan Director de Estradas de Galicia” e do Plan MOVE, que implica entre outras cousas (incumprimento das leis 10/1995 e 4/1994) a omisión da preceptiva avaliación ambiental estratéxica, xunto coa pretendida omisión do sometemento a estudio de impacto ambiental do proxecto, fan inviable que a tramitación e aprobación que se pretende  do “Proxecto de trazado do desdobramento do corredor CG-4.1 do Morrazo” sexa acorde coa lexislación vixente ao efecto, polo que a conculca e obriga a afirmar que o que se pretende é NULO DE PLENO DEREITO.
SÉTIMO: 

A construción do corredor de alta capacidade do Morrazo de 15,650  quilómetros de distancia máis 2,709 quilómetros de vía rápida, con máis de 10.000 millóns das antigas pesetas de presuposto provocou  un ENORME E IRREVERSIBLE IMPACTO MEDIOAMBIENTAL NO TERRITORIO E NOS RECURSOS SOCIO-ECONÓMICOS LOCAIS, como amosan os millóns de m3 de desmontes, terrapléns e taludes, algúns de máis de 100 metros de ancho e preto dos 100 m. de altura, e as impactantes pontes de cemento, que afectaron de cheo ós espazos naturais protexidos do Carballal de Coiro e os Montes do Morrazo, os vales dos ríos Miñouva, da Freixa, Caiauga, Barranco do Faro, da Fraga, Bouzós e Orxas; provocaron unha barreira para a fauna e a flora, afectaron a área de protección de arredor de 30 xacementos arqueolóxicos entre asentamentos, castros e petroglifos, 20 xa catalogados mais o resto de novo descubrimento, moitos deles cun impacto severo e crítico ou sexa, de afección directa e destrución na súa área integral (castro de Montealegre, A Devesa, As Cidades, Montenegro, Os Remedios, Liboreiro e petroglifos do Vieiro, Devesa do Rei e Gondarán) ducias de camiños tradicionais e o sendeiro homologado de longo percorrido coñecido como Eco-Ruta do Morrazo (G.R.59) que foron cortados, e amplas áreas de monte comunal correspondente ás comunidades parroquiais de Domaio, Meira, Moaña, Coiro e Aldán, con plantacións forestais e áreas de lecer que foron expropiadas e destrozadas. 
OITAVO: 

Dende a súa posta en funcionamento supuxo un CONSIDERABLE AUMENTO DA ENTRADA DE VEHÍCULOS E POLO TANTO DO PARQUE AUTOMOBILÍSTICO NA COMARCA, o que implicou:
a) Que, ó contrario do que se dicía como xustificación antes da súa construción e posta en funcionamento, o tráfico sígase colapsando, agora no propio corredor, principalmente no verán coincidindo coa fase de maior afluencia de usuarios/as, e nas estradas secundarias locais onde ten as saídas, especialmente nas de Aldán e de cara ó Hio e Beluso, ó ser estas de vía máis estreita e menor capacidade de absorción do tráfico rodado como así mesmo tampouco serviu de solución á circulación do tránsito rodado nos núcleos urbanos por moito que tamén se tentara desinformar á poboación residente na comarca dicindo que o corredor ía ser a súa circunvalación.  

b) Un alto índice de siniestralidade, ó ser unha vía que promove altas velocidades dentro dun modelo que prima a redución do tempo a medias-longas distancias.

c) Un considerable aumento da contaminación atmosférica e por gases de efecto invernadoiro a nivel local contribuíndo así mesmo a nivel global, do que hai que salientar que o tránsito rodado supón despois do industrial o maior factor de emisión de gases á atmosfera a nivel mundial e que en Galicia xa supera o 20% de media con respecto á totalidade. 

d) Un considerable aumento da contaminación acústica, que ademais de afectar ó medio natural por onde transcorre  tamén está afectar ós núcleos de poboación humana, tanto aos mais cercanos por proximidade como ao resto polo efecto do eco do son na conca dos vales.

e) Un considerable aumento da contaminación hídrica e fluvial e por derivación tamén da ría debido á canalización das augas da chuvia provenientes do trazado, onde se mesturan residuos de aceites, metais pesados e hidrocarburos depositados no asfalto polos vehículos e o transporte pesado. 

f) Un drástico desmantelamento do uso do transporte colectivo, tanto no terrestre como especialmente no marítimo, reflexado nas estatísticas destes últimos anos, xa que as vías de alta capacidade como este corredor dilapidan grandes cantidades de diñeiro para un modelo de transporte que prima e incentiva  o uso do vehículo privado en contraposición e incompatibilidade co transporte público e colectivo. 

g) Un considerable aumento da especulación urbanística, reflexado inmediatamente despois da súa construción, nos PXOM en tramitación de Moaña e Cangas, onde se está a promover unha edificabilidade residencial que duplica a actual e que non se corresponde co crecemento real da poboación residente e uns proxectos de parques empresariais tamén sobredimensionados, que tampouco se corresponden coa demanda real de implantación a nivel comarcal de instalacións industriais, e que en conxunto ameazan con impactar no territorio moito mais do xa producido pola propia construción do corredor.

NOVENO: 

O proxectado desdobre suporía unha nova e enorme inversión económica con fondos públicos que provocaría tanto ou mais do impacto medioambiental na súa fase de construción do xa xerado coa construción do propio corredor, maior contaminación atmosférica, acústica e hídrica na súa fase posterior de posta en funcionamento, non solucionaría os problemas do tráfico rodado e motorizado nin de siniestralidade xa que A MÁIS E MAIORES ESTRADAS, MÁIS TRÁFICO E MÁIS INSEGURIDADE VIARIA, que non poderían absorber as estradas secundarias, introducindo unha enorme cantidade de vehículos nun reducido territorio non preparado para iso, e ademais seguiría sen representar ningunha vantaxe para a comunicación entre as vilas da comarca senón unha vía de entrada permanente para a especulación urbanística.
Polo exposto,

SOLICITO:

· Que se teña en conta a alegación presentada, e consecuentemente, que os responsables desa Administración procedan a retirada do proxecto en cuestión.

Como alternativa, e cumprindo coa legalidade vixente, se destinen os orzamentos presupostados a este desdobre do corredor a:

1.Estudo en profundidade das deficiencias do corredor actual

O proxecto ilegal e a execución apresurada da estrada actual produxo un grave impacto ambiental e tamén multitude de defectos na propia estrada: taludes inestables, visibilidade reducida, arcéns estreitos, peraltes dubidosos, etc. Debe facerse un estudo técnico imparcial e crítico que analice os problemas, esixa responsabilidades e propoña solucións.
2. Corrección de impactos e deficiencias
Mananciais e camiños continúan cortados, as augas non contan coa adecuada dispersión e concéntranse en perigosas riadas, os taludes foron afirmados con especies invasoras, o patrimonio atópase esnaquizado e abandonado, as afeccións a casas e leiras nunca foron reparadas axeitadamente...Os impactos débense corrixir e as deficiencias da vía solucionarse incluso tomando medidas drásticas como a instalación dunha mediana continua, non é posible que a responsabilidade de 8 mortes e 25 feridos graves en menos de cinco anos sexa só dos condutores.
3.Mellora da rede viaria comarcal. 

A estrada da costa, PO-551, atópase nun estado lamentable a causa do neglixente e irresponsable abandono en que se deixou caer.

Lonxe de acometer actuacións de mellora que resolvan os problemas, adóptanse medidas absurdas que complican a circulación ata o punto de converter o seu percorrido nunha aventura de alto risco. Mesmo parece que ese fóra o obxectivo perseguido.

As estradas secundarias son estreitas e mal conservadas, carecen de beiravías ou beirarrúas polo que fan difícil a circulación de vehículos e perigoso o transito de peóns e ciclistas.

4.Circunvalacións urbanas. 

Cangas e Moaña téñenas aprobadas nos seus planeamentos, e sería posible realizar estudios serios da viabilidade das actuais ou propoñer outros trazados. 

Suporían 5 quilómetros de novo trazado que evitarían o paso polos centros urbanos, humanizando a vida das vilas e mellorando a fluidez do tráfico.

5. Redución da necesidade de desprazarse 
Dotando á comarca dos servizos e equipamentos axeitados para unha poboación de 60.000 habitantes, que por non telos, obrígannos a perder tempo na estrada ata Vigo e Pontevedra para chegar a eles. (hospital comarcal, centros de saúde, delegacións administrativas, instalacións deportivas, de lecer, etc.)

6.Potenciación do transporte público colectivo
Especialmente o marítimo como opción de futuro fronte ó problema do tráfico. Son posibles novas liñas marítimas entre diferentes puntos: Nerga, Meira, Domaio, Ríos, Teis, Bouzas, ..., liñas directas ás praias no verán, e liñas de autobuses coordinadas que faciliten o transporte público integral dende calquera lugar.

7.Potenciación dos carrís bici 
Por toda a rede viaria existente e especialmente pola costeira.

· Que se me notifique, en tempo e forma, canta Resolución se adopte ao respecto.

OUTROSÍ DIGO:

Habida conta os reiterados antecedentes na forma de actuar dos responsables desta Administración procedeuse e procederase a poñer estes feitos en coñecemento da Fiscalía para obter a adecuada depuración de responsabilidades directas.

Con relación á afirmación que se fai na Memoria do proxecto en cuestión, de que a Secretaría Xeral de Calidade e Avaliación Ambiental emitiu Resolución con data de 30 de xullo de 2009 decidindo que non era necesario someter ao trámite de avaliación ambiental o “Proxecto de desdobramento do corredor CG-4.1 do Morrazo”, axuntamos copia da denuncia presentada ante Fiscalía contra os responsables da citada Secretaría Xeral, ao non ter en conta os requirimentos legais expostos na presente alegación e pretender dar por válido para as pretendidas obras unha DIA dun “estudo informativo” do ano 2001 que nin sequera foi respectado pola posterior obra e que non observaría no máis mínimo o impacto dunha obra como a proposta no presente proxecto de trazado, que admite desmontes de case 1.400.000 m3 con excedentes de máis de medio millón de m3 para os que o proxecto non atopa máis que hipotéticos e moi dubidosos puntos de vertido, cos consecuentes impactos críticos sobre o patrimonio e as augas, afección a espazos naturais protexidos, Rede Natura e outros.

    En Cangas, a 7 de maio de 2010

